
Ikedowa Solat i Pablo diya te Tege
Korinto

1 Seini se solat ko, si Pablo, doma ki Timoteo,
kedowa tadon te pegpemenal. Lekat te ibeg te
Timanem, siak se sebad sogounun i Jesu Cristo.
Seini se solat ko diya te kedita niyo menge sakop
te Timanem kidoen te Korinto, aw diya te kedita
niyo menge sakop din doton te doma ogpeanan
te Gresya. 2Ibeg ko, tebangan kaw te Timanem
Amay aw Pengolo tadon si Jesu Cristo. Ibeg ko
heman, begayan kaw te Timanem te kelinaw te
pedowan.

PegduyuniPablo te Timanem

3Iduyun se Timanem, Amay te Pengolo tadon si
Jesu Cristo. Lekat kandin se keido, aw sikandin
heman se egtabang. 4Pengkey eden se kelimahan
ko, onto a din egtebangan. Yan pengkey eden se
kelimahan te doma otaw, meketabang a heman
kandan pineokit te tabang imbegay te Timanem
kanak. > Aw onto a pemilangen iling ki Cristo, onto
a heman tebangan pineokit ki Cristo. 6 Neketayod
a pa te kelimahan amon meketabang a kenyo,

aw amon mekelowa kaw lekat te kelimahan.
Tinebangan a te Timanem amon meketabang a

heman kenyo. Metoman iyan aw meketayod kaw
te kelimahan iling te neokitan ko. 7 Metoman
se egpelimanan ko tepad kenyo, so netegahan ko
ini, aw pemilangen kaw, tebangan kaw heman te
Timanem.

8 Menge kedowa ko, ibeg ko, metaga-taga kaw
tepad te kelimahan neokitan ko doton te Asya, so
onto iyan dakel aw pelaban mebegat. Eden ko aw
yan den se aldaw te pegkematay ko, 9 so aneng-
aneng ko metoman a imetayan. Meneng lekat te
ibeg te Timanem se peg-aneng-aneng ko kenyan,
amon wedad doma seligan ko, olo Timanem, so
sikandin se meg-antay te menge otaw lekat te
nematay. 10 Penga niyan, impelowa a din lekat
te medaet kelimahan siyan. Sikandin se egseligan
ko megpelowa heman kanak, pengkey eden se
kelimahan domateng kanak. 11 Mépiya aw megta-
bang kaw kanak pineokit te pegtawal-tawal niyo
diya te Timanem, amon megpesiontong se medita
otaw diya te Timanem tanda te pegpelowa din
kanak pineokit te pegtawal-tawal te medita otaw.

Netoda se lalang i Pablo

12 Ontd a neluba, so netegahan ko te onto
metolid se keogpa ko. Pengkey kenan a pesalo,
aw labi pa doton kenyo, metolid se keogpa ko aw
meépiya heman se tod ko kena pineokit te kenaken
kebiyasa, meneng pineokit te tabang te Timanem
kanak. 13-14Insolat ko olo se mebatog niyo besa-
hen aw kelebetan. Pengkey doen pa kidoen kenyo
weda pekelabet, meneng ibeg ko, mekelabet se
kedita niyo amon megpelubahay kidon te aldaw
te pegliko te Pengolo tadon si Jesus.

1516 Na, so netegahan ko te mekelabet se
kedita niyo, yan mig-aneng-aneng a te meglegeb
a kidoen kenyo te mekedowa, amon onto kaw
meluba, so ibeg ko, mapit a kidoen kenyo te pegpe-
salo ko doton te Masidonya. Kepenga niyan, toda

a mapit kidoen kenyo te pegpesalo ko doton te
Judiya, amon meketabang kaw kanak. 17 Pengkey
weda a pa pekedeleg, meneng kena egdowa-dowa
se ibeg ko lomaoy kenyo. Siak kena iling te doma
otaw kena egkeseligan aw melomi egketoda se
aneng-aneng. 18 Egkeseligan se Timanem, aw
netegahan din te onto benal se intolada ko kenyo.
19 Kena egdowa-dowa se Bata te Timanem si Jesu
Cristo, siyan intolada day si Silas aw si Timoteo.
Onto egkeseligan si Jesu Cristo, 20 so metoman
se kedita te pakang te Timanem pineokit kandin,
aw yan se doun te eg-ikagi kay te kebenalan pi-
neokit kandin amon iduyun tadon se Timanem.
21Sikandin se egtabang kenami sipat sikiyo amon
onto kidon tomaking ki Cristo. Timanem heman
se nemalli kenitadon. 22Impetaga-taga din te bata
kidon din pineokit te Espiritu Santo imbegay din
meg-ogpa dini te pedowan tadon, amon ketega-
han tadon te metoman se kedita te pakang din.

23 Na, weda a deleg doton kenyo amon eked a
pemegay kenyo te lido pineokit te pegsagda ko
kenyo. Labi pa mépiya aw megselsel kaw te eked
a pa doton. Pinemoyo0 ko se Timanem megsistigos
te ontd benal se inikagi ko seini. 24 Kena ko se
egsogo kenyo tepad te pegpemenal, so nelobos
den se pegpemenal niyo. Meneng egtelaban a
kenyo tepad te pegpemenal amon meluba kaw.

I Netibok se aneng-aneng ko. Eked a pa tagmon
doton kenyo amon eked a pemegay kenyo te lido
iling te neinang ko kedengan. 2 Simpana melido
kaw kidoen pineokit te pegsagda ko te eg-inangen

niyo medaet, yan eked kaw pekesinalay kanak.
3 Simolat a kenyo kedengan amon toliden niyo se
inang niyo, amon eked a niyo kebegayi te 1ido
aw domoton a. Sikiyo peden se memegay kanak
te luba, so netegahan ko den aw tomolo kaw te
insolat ko, yan meluba se kedita tadon. 4 Pegsolat
ko kenyo kedengan, onto nelido se pedowan ko
aw nekekelag a. Simolat a kenyo kena amon kebe-
gayan ko sikiyo telido, meneng amon ipetaga-taga
ko kenyo te onto ko sikiyo nedekelan te pedowan.

Pegwedadi niyo se sala te doma otaw

5 Na, tepad te siyan otaw kidoen kenyo mig-
inang te medaet kedengan, kena olo siak se bine-
gayan din te 1lido, meneng se doma heman doton
kenyo. 6 Botongi niyo den se pegpelumun kandin,
so migselsel den sikandin. 7 Meépiya aw peg-
wedaden niyo den se sala ininang din. Sinelayi
niyo se pedowan din amon eked sikandin lenga
te pegpemenal so pelaban nelido se pedowan
din. 8 Ibeg ko, toda niyo sikandin kedekelan
te pedowan. 9 Yan se doun te simolat a kenyo
kedengan tepad te otaw siyan, amon ketegahan
ko aw onto niyo toloen se kedita te impunu ko
kenyo tepad kandin. 10 Aw pegwedaden niyo se
sala ininang din, siak heman megwedad kenyan.
Aw pigwedad niyo den, pigwedad ko den heman
amon kepiyaan kaw, so mepiya iyan diya ki Cristo.
11 Mepiya aw pegwedaden tadon se sala ininang te
otaw siyan amon eked kidon keekali i Satanas, so
onto tadon den netegahan se menge medaet ibeg
1Satanas.

Ketetana i Pablo doton te Troas

12Nayan, pegdoton ko te Troas amon megtolada
a te Mepiya Indan tepad ki Cristo, kinita ko te doen
dalan impetagad te Pengolo kanak amon megto-
lada a. 13 Meneng gayed netetana se pedowan
ko, so weda pa dateng doton se kedowa tadon si
Tito lekat kidoen kenyo, aw penga niyan, nesayo
a dimeleg doton te Masidonya.

Insalig diya kenitadon se kebenalan tepad ki
Cristo

14 Meneng ontd a egpesiontong diya te
Timanem, so sikandin se nenalo kenitadon, aw
impetaking kidon din te ibeg din, aw impeakop
kidon din diya ki Cristo. Insalig te Timanem diya
kenitadon se kebenalan tepad ki Cristo amon
ipetaga-taga tadon iyan diya te kedita te otaw, so
mepiya se kebenalan tepad ki Cristo, iling te sebad
metinadeg keedekan pengkey kenan. 15 Meluba
se Timanem aw megtolada a tepad ki Cristo
diya te menge otaw nemenal aw diya heman
te menge otaw ipelumun. 16 Na, se otaw memenal
te itolada ko, yan se begayan te Timanem te
kaling pedowan aw keentayan wedad temanan.
Meneng se otaw eked pemenal, yan se detengan te
kemetayun wedad temanan. Pengkey doen otaw
eg-aneng-aneng te wedad mekebatog megtolada
kenyan, meneng egpekebatog a so egtebangan a
te Timanem. 17 Kena a iling te menge doma otaw
egtolada te kagi te Timanem amon mengewarta.
Meneng insogo a te Timanem, aw netegahan din
te nelobos se pedowan ko te pegtolada te Mepiya
Indan tepad ki Cristo.

3

Labi pa mepiya se kaling peokit

1 Kena ko ipegduyun se kanak pegkeotawun.
Kena ailing te menge doma otaw egtolada, so eked
niyo dan segmani singed aw doen solat ipekita
dan. Kena a heman iling te doma otaw egtolada,
so eked dan heman segmani te menge doma otaw
singed aw doen solat lekat kenyo. 2 Sikiyo se
iling te solat megpekilala kanak doton te kedita
te doma otaw, so nemenal kaw den ki Cristo
lekat te pegtolada ko. 3 Si Cristo se migtoda te
kenyo pedowan lekat te pegtolada ko, aw pineokit
te tabang te Espiritu Santo wedad temanan din.
Ketegahan iyan kena pineokit te insolat, meneng
pineokit te ininang te Espiritu Santo. Insolat iyan
kena kidoen te bato, meneng kidoen te pedowan
niyo.

4 Insolat ko seini so egsalig a te Timanem pi-
neokit ki Cristo. 5 Kena lekat te kanak aneng-
aneng aw kebiyasa se nekebatog te ininang ko
doton kenyo, meneng lekat te Timanem se ke-
biyasa, ¢ so sikandin se nemegay te kebiyasa
kanak aw migsogo kanak megtolada te doen
kaling peokit ininang din. Kena punu insolat se
ipegkeliwat ko, menengipegkeliwat ko seintolada
te Espiritu Santo kanak. Se tapay punu insolat,
yan olo se egpetaga-taga te menge otaw te medaet
se pedowan dan. Meneng se Espiritu Santo, yan se
egpemegay te kaling pedowan.

7 Insolat te Timanem diya te bato se punu
din ingkeliwat i Moises. Pegsolat din te punu
siyan, impeketin din ki Moises se keanyag din,

aw penga niyan kinita te menge bowad-bowad
1 Israel se keanyag te Timanem diya te bawa i
Moises. Ont0o minanyag se bawa din igsa weda
onto peketengteng se menge otaw diya kandin,
so nelemitan dan pengkey gayed migpeloway se
keanyag migkewedad. Se punu ingkeliwat i Moi-
ses, yan se egpetaga-taga te menge otaw te pelu-
mun aw kemetayun wedad temanan. Pengkey
mepiya se impeKkita te Timanem te pegbegay din te
punu ki Moises, 8 meneng labi pa mepiya se ipekita
te Timanem diya te menge otaw begayan din te Es-
piritu Santo. 9 Pengkey meépiya se pegpetaga-taga
te Timanem te ipelumun din se otaw lomapang te
punu ingkeliwat i Moises, meneng labi pa mepiya
se pegpetaga-taga din te eneng-enengen din te
metolid se otaw memenal. 10 Pengkey meépiya se
tagna peokit, meneng iling den te nelibelan se
képiya niyan, so labi pa ontd mepiya se kaling
peokit. 11 Pengkey mépiya se tagna peokit doen
temanan, meneng labi pa meépiya se kaling peokit
wedad temanan.

12-13 So netegahan ko te doen ketomanan te eg-
pelimanan ko, yan se doun te egbengalen ko se
pegtolada ko. Kena a iling ki Moises so wedad
ipeg-eles ko. Penga te pegtolada din, sinempen-
gan din se bawa din amon eked kitai te menge
doma din bowad-bowad iIsrael se pegkewedad te
keanyag diya te bawa din. 14 Meneng weda kele-
seb se aneng-aneng te menge Judiyo, S0 magsen
se olo dan. Lamig songkani aw besahen dan se
libro sinolatan tepad te tapay peokit ininang te
Timanem, nebelebagan se aneng-aneng dan so
eked dan pa pekelabet. Eked keabat se nekebe-



2 Korinto 3:15 viii 2 Korinto 4:4

labag te aneng-aneng dan singed aw memenal
dan ki Jesu Cristo. 15 Lamig songkani aw meghasa
se menge Judiyo te punu ingkeliwat i Moises, iling
te nebelebagan se aneng-aneng dan. 16 Meneng
aw memenal dan te Pengolo, yan meabat se be-
labag amon mekelabet dan te kagi te Timanem
siyan. 17Na, se Pengolo siyan, yan se Espiritu Santo.
Aw kidoen kandan se Espiritu Santo, eked den dan
keallang te sala aw pegtolo te punu ingkeliwat i
Moises. 18Wedad den belabag diya te kedita tadon
nemenal ki Cristo. Aw gayed tadon keleseban
se kelangkaw te Pengolo, gayed heman elinen te
Timanem se pegkesawol tadon, amon Kkitaen te
doma otaw se kelangkaw te Pengolo diya kenita-
don. Yan se eg-inangen te Pengolo, siyan Espiritu
Santo, amon labi kidon pa megkelangkaw iling
kandin.

4

Egkeseligan si Pablo

1 Na, pineokit te keido te Timanem kanak, in-
sogo a din megtolada aw yan eked a lenga. 20nto
ko pig-ekedan se medaet inang, siyan megholon
aw mekeyaya. Weda a peglegawa te doma otaw.
Meneng onto ko binangal se pegtolada te kagi te
Timanem. Netegahan te Timanem te kebenalan
se intolada ko, aw netegahan iyan te kedita te
otaw. 3 Meneng se Mepiya Indan tepad ki Cristo
intolada ko, weda iyan kelebeti te menge otaw
egpesalo doton te pelumun, 4 so se menge otaw
weda pemenal, impekagsen i Satanas se olo dan
amon eked dan kelebeti se Mépiya Indan tepad te

kelangkaw 1 Jesu Cristo, so egkitaen se keanyag
te Timanem diya te bawa i Cristo. > Sikandin
se Pengolo eglowan aw yan se gayed ko ipegto-
lada. Kena ibeg ko iduyun se kanak pegkeotawun,
meneng neketabang a kenyo pineokit te pegtolada
aw tanda te kedakel te pedowan ko ki Cristo. ¢ Peg-
inang te Timanem te keneyonan, mengitngit aw
penga niyan ininang din se kelowahan. Iling
kenyan se ininang din kanak, so kedengan, iling
te doen kengitngit diya te pedowan ko, so weda a
kilala ki Jesu Cristo. Meneng linowa din den se pe-
dowan ko amon ipekita din kanak se kelangkaw te
Timanem diya te bawa i Cristo.

7 Iling a te koden wedad keelaga sinolan te
bolawan meelaga, so pengkey wedad keelaga ko,
meneng insalig te Timanem kanak se pegtolada
te kebenalan tepad ki Cristo amon ketegahan
te menge otaw te sikandin se eglekatan te to-
los. Kena iyan lekat kanak. 8 Pengkey medita
se egsamok kanak, meneng wedad mekebelabag
kanak. Pengkey egkebulung a, meneng kena a
eglenga. 9 Gayed a egpemilangen te doma otaw,
meneng eked a tenani te Timanem. Pineeleg a te
doma otaw, meneng weda a kematay. 10 Melikit
a agpet matay iling te neokitan i Jesus kedengan,
meneng gayed a din ipegpelowa amon ketegahan
te doma otaw te benal neantay si Jesus. 11 Melikit
a agpet eg-imetayan tanda te pegtaking ko ki Je-
sus, amon te eked a pa kematay, ona kitaen te
menge otaw se keentayan i Jesus diya te lawa
ko. 12Pengkey doen kelimahan neokitan ko tanda
te pegtolada ko, meneng kunu doen ontong te

pedowan niyo.
13Doen insolat diya te kagi te Timanem,

“lindan ko se pinemenalan ko.”

Iling heman kenyan se kanak pegpemenal, so
pengkey nelimahan a, meneng iindan ko pa se
pinemenalan ko. 14Netegahan ko den te Timanem
se mig-antay ki Jesus lekat te nematay, aw yan
entayen a din heman, so doen pegsebad te pe-
dowan ko diya ki Jesus. Ibingen te Timanem
se kedita tadon egpemenal doton te dapag din.
15 Pengkey egpemilangen a tanda te pegtolada
ko, meneng ibeg ko doen képiyaan niyo, amon
pineokit te pegladlad te tabang te Timanem diya
te medita otaw, doen heman labi pa medita otaw
megpesiontong kandin amon sikandin se iduyun.

Doen egpelimanan i Pablo

16 Yan se doun te weda a lenga. Pengkey melo-
may se lawa ko, meneng se pedowan ko gayed
egkagsen. 17 Pegpemilang kanak, aneng-aneng
ko meketayod a, so doen temanan niyan. Aw
meketayod a te pegpemilang kanak, onto mepiya
se ibegay te Timanem kanak doton te langit. Onto
mepiya se ontong wedad temanan. 18 Kena ontong
dini te keneyonan se ehaen ko, so megkewedad
iyan te eked kenamay. Meneng gayed ko egpeli-
manan se benal ontong eked kitai te mata dini te
keneyonan, so wedad temanan niyan.

o)

1 Meketayod a pa te kelimahan, so netegahan
ko aw matay se lawa ko dini te keneyonan, doen
pa kaling lawa eked palos kematay ibegay te

Timanem kanak doton te langit. 2 Dalem te weda
a pa kematay, onto melima se keogpa ko. Onto
ko ibeg begayan a te Timanem te kaling lawa
doton te langit. 3 Pineokit te pegpemegay din
kanak te kaling lawa, gayed doen ogpaan te pe-
dowan ko. 4 Dalem te peg-ogpa ko dini te keney-
onan, doen pa kelimahan ko, meneng kena ibeg
ko ayas a matay, meneng ibeg ko begayan a te
kaling lawa doton te langit, amon keselilinan se
lawa ko seini egkeledak te lawa eked palos ke-
matay. °> Se Timanem, yan se migpetagad den ken-
itadon amon mekekinawa kidon te kaling lawa,
aw sikandin se simogo te Espiritu Santo meg-
ogpa dini kenitadon, amon ketegahan tadon te
metoman pa se impakang din.

6 Yan se doun te gayed egkeantag se pedowan
ko. Netegahan ko te dalem ko pa te mig-ogpa a
dini te keneyonan, eked a pa pegdoma te Pen-
golo, 7 meneng songkani kena ko egkitaen se
egtekingan ko, meneng egtekingan ko se pine-
menalan ko. 8 Gayed egkeantag se pedowan ko.
Mepiya kanak aw matay a amon megdoma a te
Pengolo. 9 Pengkey matay a, aw pengkey weda
a pa kematay dalem te weda pa liko se Pengolo,
onto ko ibeg meluba sikandin kanak. 10 Sominalo

kwani se kedita tadon ki Cristo amon okomen
kidon din, aw amon meabat te teg sebad-sebad

kenitadon egpemenal se kandin ontong tepad te
ininang din dini te keneyonan. Se otaw mig-inang
te meépiya, yan se doen ontong. Se otaw egpemenal
eg-inang te medaet, yan se wedad ontong.

Migsebad kidon te Timanem pineokit ki Cristo

11 Nayan, so netegahan ko den te onto
melangkaw se Pengolo egsinelowen ko, yan se
doun te gayed a egtolada te menge otaw amon
memenal dan. Netegahan den te Timanem
te nelobos se pedowan ko kandin, aw ibeg ko
metaga-taga kaw heman te doen kelobos te
pedowan ko diya te Timanem. 12 Insolat ko iyan
kena amon iduyun ko se kanak pegkeotawun,
meneng amon wedad ikeyaya niyo kanak, aw
amon doen itaba niyo diya te menge doma otaw
egduyun te kandan pegkeotawun kena tepad te
kelobos te pedowan, meneng tepad 0lo te ketanem
dan. 13 Simpana aneng-aneng niyo migkebook a
den tanda te keaseb te pegtaking ko te Timanem,
aw den iyan, so ibeg ko iduyun se Timanem.
Pengkey aneng-aneng niyo doen inenengen ko,
meneng ibeg ko pa megtabang kenyo. 14-15 Tanda
te kedakel te pedowan i Cristo kanak, neantag
heman se pedowan ko. Netegahan ko den ini, te
pegkematay i Cristo, iling te nematay se kedita te
otaw, so nematay sikandin inselilin te kedita te
otaw, amon eked kidon taking te kenitadon ibeg.
Nematay amon tekingan tadon se kandin ibeg,
so nematay aw neantay heman sikandin amon
megtabang kenitadon.

16 Kedengan, iling te aneng-aneng te menge
doma otaw se aneng-aneng ko, so medita se otaw
nebensihan ko, aw yan se doun te nebensihan ko
si Cristo. Meneng songkani netoda den se aneng-
aneng ko tepad kandin aw tepad te kedita te otaw.
17 Se otaw simalig ki Cristo, ontd den netoda se
pedowan dan. Taman den niyan se pegkeallang
dan diya te medaet, so doen den kaling pedowan



2 Korinto 5:18-19 xiii 2 Korinto 6:2

dan. 1819 Lekat te ibeg te Timanem, ininang din
se dalan pesalo doton kandin amon megsebad se
pedowan tadon te Timanem pineokit ki Cristo. In-
sogo a din den megtolada diya te kedita te otaw te
doen den dalan ininang te Timanem pesalo doton
kandin, amon megsebad se pedowan tadon diya
kandin pineokit ki Cristo, aw amon pegwedaden
din heman se sala tadon. Insalig din kanak se
mepiya indan siyan amon itolada ko diya te menge
doma otaw.

20 Siak heman se sebad sogounun i Cristo eg-
pengibing te kagi din, so pineokit kanak, ipetaga-
taga te Timanem se punu din. So insogo a i
Cristo, yan mikagi a diya kenyo, pegsebadi niyo
se pedowan niyo diya te Timanem. 21 Pengkey
wedad sala i Cristo, meneng impelumun sikandin
te Timanem tanda te sala tadon, amon eneng-
enengen te Timanem te metolid kidon pineokit te
pegpesakop tadon diya ki Cristo.

6

1 Egtoloen ko se Timanem simogd kanak aw
seini se ipegtolada ko. Aw nekekinawa kaw te
tabang te Timanem, pekitai niyo te doen ontong
niyo pineokit te peg-inang niyo te metolid. 2 Doen
inikagi te Timanem,

“Pegdateng te aldaw tapay pinemalli ko, impekita
ko se keido ko kamno, aw tinebangan ta te
pegkelowa nikaw.”

Eneng-enengi niyo den ini. Seini den se aldaw

tapay pinemalli te Timanem. Seini den se aldaw

te pegpelowa te Timanem te menge otaw lekat te
sala.

30nto ko eg-imendayan se eg-inangen ko amon
wedad otaw meg-eked te pegpemenal, aw amon
wedad isila te ipegtolada ko tepad te Pengolo.
4Pengkey eden se inangen ko, ipekita ko te metolid
se keogpa ko, so keilangan metolid se eg-inangen
te menge otaw insogo te Timanem. Impekita ko
den iyan pineokit te pegtayod ko te menge ke-
limahan. > Neketayod a pengkey binadas a, aw
kineleboso a, aw pengkey sinamok a. Neketayod
a den pengkey melima se ininang ko, pengkey
wedad tedogi aw wedad kinaen ko, amon eposen
ko se inang ko. Meneng neketayod a te kedita te
kelimahan siyan. 6 Impekita ko te metolid se eg-
inangen ko pineokit kani. Nelobos se pedowan ko,
aw netegahan ko se kebenalan, aw medalem se
pedowan ko, aw egkeidowan ko se doma otaw, aw
egbeya-beyaan a te Espiritu Santo, aw onto dakel
se pedowan ko diya te menge otaw egpemenal.
TIpekita ko te metolid se eg-inangen ko so egtolada
aheman te kebenalan, aw onto a egtebangan te to-
los te Timanem. Iling a te sondalo doen kekamang
eked dagi te poon din, so iling te sondang aw ke-
lasag se ketolid te pedowan imbegay te Timanem
kanak. @& Pengkey iduyun a aw tompuyusen a
te doma, meneng gayed ko ipedeleg se inang ko
diya te Timanem. Pengkey medaet aw mepiya se
kagi dan tepad kanak, aw pengkey doen mikagi
te bolelawun a, meneng eked ko iyan penenelani
so benal se ipegtolada ko. 9 Pengkey doen menge
otaw eked pegsagman kanak, meneng nedengeg
a pa diya te doma otaw. Pengkey doen meibeg
mengimatay kanak, meneng egtebangan a te
Timanem. Pengkey impeokit a te Timanem diya

te kelimahan amon toledaan a din, meneng weda
a kematay. 10 Pengkey medita se kelidoan ko dini
te keneyonan seini, meneng gayed doen luba ko
lekat ki Cristo. Sagkep a, meneng dakel se ipegke-
liwat ko diya te doma otaw pineokit te pegtolada
ko kandan. Wedad kedonan ko dini te keneyonan,
meneng doen dakel ontong intago kanak doton te
langit.

11 Menge kedowa ko kidoen te Korinto, in-indan
ko man den kenyo se kedita diya te pedowan ko.
Onto ko sikiyo nedekelan te pedowan. 12 Kena
deitek se pedowan ko kenyo, meneng sikiyo se
doen deitek pedowan kanak. 13 Mikagi a kenyo te
iling kaw te onto bata ko. Mepiya aw kedekelan a
niyo te pedowan, iling te kedakel te pedowan ko
kenyo.

Ika niyo egdoma te otaw kena egpemenal

14 Tka niyo egdoma te menge otaw kena eg-
pemenal, so eked pegpedomaay se otaw diya te
kelowahan aw otaw diya te kengitngitan. Eked he-
man pegpedomaay se otaw eg-inang te metolid aw
otaw kena eg-inang te metolid. 15Wedad pegsebad
te pedowan i Cristo aw si Satanas. Eked heman
kepakay aw megsebad se pedowan te otaw neme-
nal aw otaw kena egpemenal. 16 Eked kepakay aw
simbahen se inotaw doton te balay te Timanem.
Se kedita tadon egpemenal, sikitadon se balay eg-
ogpaan te Timanem wedad temanan din. Iling te
inikagi te Timanem tepad te menge Judiyo gebii,
kagi din,

“Meg-ogpa a kidoen kandan. Doen inangen ko
kidoen kandan. Siak se simbahen dan, aw
siak se megtabang kandan.”

17Yan se doun te inikagi te Timanem,

“Ika niyo egdoma te menge otaw kena egtaking
kanak. Ika niyo eg-inabut te medaet ke-
tanem dan. Aw tenanan niyo iyan, somon-
gon a kenyo. 18 Meinang a amay niyo, aw
meinang kaw bata ko. Yan kinewaen ko
sikiyo.”

Yan se inikagi te Timanem eglowan diya te kedita.

1Menge kedowa ko egkedekelan ko te pedowan,
so yan se menge pakang te Timanem Kkenitadon,
mepiya aw onto tadon lobosen se aneng-aneng aw
eg-inangen tadon, amon onto kidon megketolid
pineokit te pegtolo tadon te Timanem.

KelubaiPablo
2Nayan, kedekeli a niyo te pedowan. Netegahan

niyo man den te wedad palos otaw pig-inangan
ko te medaet, aw wedad otaw pigtoledaan ko
meg-inang te medaet, aw wedad otaw pigbollo-
gan ko. 3 Se inikagi ko seini kena sila ko kenyo.
Egsobloden ko pa se inikagi ko, onto ko sikiyo
nedekelan te pedowan. Gayed dakel se pedowan
ko pengkey eden se domateng kenitadon. 4 Onto
ko sikiyo egseligan. Onto ko sikiyo ipegduyun diya
te doma otaw. Onto a neluba te pegdineg ko tepad
kenyo. Pengkey onto a nelimahan, meneng doen
pa gayed keluba ko.

> Kedengan, pegdateng ko doton te Masidonya,
netetana se pedowan ko so weda pa dateng si

Tito lekat kidoen kenyo. Gayed a nelimahan so
migdindil se doma otaw, aw netetana a heman
tepad kenyo. ¢ Meneng gayed egsinelayen te
Timanem se pedowan te otaw nelido. Yan se
ininang din kanak, so pegdateng i Tito dini kanak,
yan migkepiya se pedowan ko. 7 Neluba a te peg-
dateng din dini, meneng labi a pa onto neluba te
peg-indan din kanak te keluba din tepad kenyo.
Inindanan a din tepad te pegkelido te pedowan
niyo tanda te medaet ininang niyo kedengan.
Doen son din ibeg niyo komita aw megtabang
kanak. Pegketaga-taga ko kani, onto a neluba.

8 Pegsolat ko kenyo kedengan, mebegat se pe-
dowan ko memegay kenyo te lido pineokit te
pegsagda ko kenyo. Meneng neluba a den,
pengkey nelido kaw te weda kenamay te pegkek-
inawa niyo te solat ko. 9 Songkani, neluba
a, meneng kena keluba te nelido kaw, meneng
neluba a so lekat niyan migselsel kaw, aw ne-
toda se pedowan niyo, so yan se mepiya diya te
Timanem amon doen ontong niyo pineokit kanak.
10 Theg te Timanem, melido se otaw nekesala
amon megselsel. Kena iyan medaet, so yan se
peokit te pegpelowa lekat te sala. Meneng se
otaw melido aw eked pegselsel, yan se eked begayi
te kaling pedowan wedad temanan. 11 Meneng
eneng-enenginiyo ini. Mépiya diya te Timanem se
pegkelido niyo, so lekat niyan onto niyo impeKkita
te netoda den se eg-inangen niyo, so onto kaw
neopal diya te otaw doton kenyo mig-inang te
medaet, aw nelemitan kaw aw ipelumun kaw.
Onto kaw egkeibeg te toda megsebad se pedowan



2 Korinto 7:12 Xviii 2 Korinto 8:2

tadon, aw megtabang kaw heman kanak. Im-
pelumun niyo den se siyan otaw nekesala kidoen.
Tanda te kedita te ininang niyo, wedad den isila ko
kenyo.

12 pegsolat ko kenyo kedengan, ibeg ko kena olo
ipelumun se otaw mig-inang te medaet kidoen,
kena ol0 sinelayen se otaw neinangan te medaet,
meneng labi ko pa onto ibeg ipekita diya kenyo
aw Timanem heman te onto pa dakel se pedowan
niyo kanak. 13Yan se doun te neluba a, sonetoman
se ibeg ko slyan.

Pengkey neluba a kenyan, meneng labi a pa
neluba te pegkita ko te keluba te pedowan i
Tito pineokit te mepiya se inang te kedita niyo.
14Kedengan, induyun ko sikiyo diya ki Tito. Weda
a den keyaya, so netoman den se kagi ko kandin.
Benal se kedakel te inikagi ko kenyo kedengan.
Iling kenyan, benal heman se peg-indan ko ki Tito
tepad kenyo, so netoman den iyan. 15 Labi pa
dakel se pedowan i Tito kenyo seini, so gayed din
egkeeneng-enengan se pegtolo te kedita niyo te
punu impeibing ko kandin, aw onto meagka se
pedowan niyo migsagman kandin. 16 Na, siaken,
onto dakel se luba ko, so pineokit te meépiya inang
niyo, netegahan ko den te keseligan kaw.

8

Bowasag se otaw egpemenal

1 Na, menge kedowa ko, ibeg ko ipetaga-taga
kenyo se ininang te menge otaw egpemenal ki
Cristo kidoen te Masidonya, so pineokit te tabang
te Timanem, mépiya se ininang dan. 2 Pengkey

onto dan nelimahan so pinemilang dan, meneng
labi dan pa neluba, aw bowasag dan te pegpe-
megay dan te bowang, pengkey onto dan sagkep,
3 s0 lekat te keagka te pedowan dan, imbowang
dan se nebatog dan imbegay. Netegahan ko te
doen ibeg dan memegay te labi pa dakel, 4 so
onto dan nemoyo diya kanak aw mepakay dan
memegay te bowang diya te menge doma sakop
te Timanem nelimahan. 5 Aneng-aneng ko, kena
dakel se ibegay dan, meneng onto kedi dakel se
imbegay dan. Meneng labi pa mepiya, SO ona
danimbegay diya te Pengolo se pegkeotawun dan.
Penga niyan, migtelaban dan kanak, so yan se
ibeg te Timanem kandan.

6 Na, ontd den neluba se pedowan ko, so dakel
seimbowang te menge otaw kidoen te Masidonya.
Yan se doun te somogo a ki Tito te lomiko doton
kenyo, amon entagen din se pedowan niyo, amon
tomanen niyo se pegtipon te bowang, so sikandin
se migteb0 mig-antag te pedowan niyo kedengan.
70nto kaw den nedengeg, so ontdo kaw egpemenal
te Mépiya Indan, aw magsen kaw migtolada, aw
netaga-taga kaw te kebenalan, aw measeb kaw
egtolo te Timanem, aw dakel se pedowan niyo
kanak. Ibeg ko, medengeg kaw heman pineokit te
pegtabang niyo diya te doma otaw nelimahan.

8 Eked ko sikiyo sogoi memegay. Meneng ibeg
ko ipetaga-taga olo kenyo se keaseb te doma otaw
nemegay, amon ketegahan ko aw benal doen
dakel pedowan niyo. 9 Ika niyo egkelibel te
tabang te Pengolo tadon si Jesu Cristo, so peg-
ogpa din doton te langit, sikandin se tig-apo te

kedita, meneng tinenanan din se kedita niyan,
aw migpekeotaw amon tebangan kaw din, amon
lekat kenyan meketig-apo kaw te mepiya doton te
langit.

10 Na, pengkey eked ko sikiyo sogoi, meneng
seini se aneng-aneng ko. Te mona omay, lekat
te ibeg niyo se migtebo kaw migtipon te kwarta
ibowang. Meépiya aw tomanen niyo den se
pegtipon kenyan. 11 Kedengan te pegtebo niyo te
pegtipon, ontd meagka se pedowan niyo. Mepiya
aw eked kaw lokas te pegtoman kenyan taman te
mebatog niyo ibegay. 12 Aw meagka se pedowan
niyo, meépiya aw ibegay niyo se taman te mebatog
niyo, so eked kaw legesi memegay te labi pa dakel
kenyan.

13Eked a keibeg aw megkeyaman se doma otaw
pineokit te pegpemegay niyo kandan, aw penga
niyan kelimahan kaw heman. 14 Meneng ibeg
ko megpetebangay kaw. Aw doen tabang ibegay
niyo doton te otaw nelimahan, doen heman kwani
aldaw tomabang dan kenyo aw simpana sikiyo se
kelimahan. Yan se pegpetebangay niyo. 15 Doen
insolat diya te kagi te Timanem tepad te peg-
petebangay te menge Judiyo nengimon te kanen
imbegay te Timanem kandan lekat te langit. Seini
se kagi insolat,

“Se menge otaw nengimon te dakel kanen, wedad
lampas. Aw se menge doma otaw nengi-
mon te deitek kanen, wedad kolang. Nebe-
sog se kedita dan.”

Pegsogo ki Tito doton te Korinto



2 Korinto 8:16 Xxi 2 Korinto 8:24

16 Migpesiontong a diya te Timanem, so lekat
kandin se kedakel te pedowan i Tito kenyo, il-
ing te kedakel te pedowan ko kenyo. 17 Onto
neluba si Tito te pegdineg din te ibeg ko lomiko
sikandin doton kenyo. Meagka se pedowan din
domoton kenyo. 18 Ipetaking ko ki Tito se sebad
kedowa tadon egpemenal. Nedengeg sikandin
diya te kedita te otaw nemenal ki Cristo, so biyasa
sikandin egtolada te Mépiya Indan tepad ki Cristo.
19 Kena 0l0 nedengeg, meneng pinemalli heman

sikandin te kedita te otaw nemenal ki Cristo amon
tomaking kanak mengibing te bowang niyo diya

te menge otaw egpemenal nelimahan. Ibingen ko
iyan doton kandan amon iduyun se Pengolo, aw
amon ketebangan ko se menge otaw nelimahan
doton.

20Tbeg ko, ontd imendayan se pegpengibing day
te dakel bowang siyan, amon wedad otaw meke-
sila kenami. 21 Yan ipetaking ko siyan sebad otaw
egkeseligan amon ketegahan te kedita te otaw aw
Pengolo te metolid se eg-inangen day, so yan se
ibeg ko.

22 Na, doen heman sebad kedowa tadon isogo
ko doma i Tito komidoen kenyo. Se otaw seini,
melikit ko egkitaen se menge inang din aw onto
measeb. Labi pa meagka se pedowan din ko-
midoen kenyo so egseligan kaw din. 23 Na, si
Tito, sikandin se doma ko megtolada kenyo. Siyan
didowa otaw domoma kandin, yan se insogo te
menge doma tadon nemenal ki Cristo. Iduyun
tadon si Cristo pineokit teinang dan. 24Yan mépiya
aw ipekita niyo te dakel se pedowan niyo kandan,
amon metaga-taga se menge doma otaw egpeme-

nal ki Cristo doton te teg sebad-sebad lonsod te
benal se inikagi ko te mépiya se inang niyo.

9

Tepad te pegtabang te doma egpemenal

1 Wedad den kekemowan te toda a somolat
kenyo tepad te pegtipon niyo te kwarta ibowang
diya te menge sakop te Timanem doton te Judiya,
250 netegahan ko den te meibeg kaw megtabang
kandan. Yan se induyun ko kenyo doton te menge
otaw egpemenal ki Cristo doton te Masidonya, so
doen ibeg niyo megtabang. Inikagi ko kandan
kedengan te mona omay, neketagad kaw den Kki-
doen te Gresya memegay te kwarta. Pegketaga-
taga dan te meagka se pedowan niyo megtabang,
keditaan dan heman meibeg megtabang. 3 Isogo
ko si Tito aw menge doma ko amon tomanen niyo
se pegtipon te itabang te eked a pa dateng doton,
aw amon metoman se duyun ko tepad kenyo te
doen ibeg niyo memegay. 4 Aw doen menge tege
Masidonya tomaking kanak te pegpesalo ko doton
kenyo te Korinto, simpana kitaen dan te weda kaw
peketagad, siak se meyaya, meneng sikiyo se labi
pa meyaya so induyun ko sikiyo te neketagad kaw
den. 5 Yan se doun te migsogo a kandan ki Tito
kidoen te eked a pa doton, amon ipetagad dan se
bowang tapay niyo impakang. Mepiya aw tapay
den iyan tiponen te eked a pa dateng doton. Ibeg
ko, memegay kaw kena lekat te leges, meneng
lekat te keagka te pedowan niyo.

6 Netegahan niyo man den ini. Aw deitek se beni
ipanggas, deitek heman se geniyen. Meneng aw

dakel se ipanggas, dakel heman se geniyen. 7Iling
heman kenyan se otaw memegay. Keilangan lekat
te ibeg te pedowan din. Medaet aw mebegat se
pedowan te otaw memegay. Medaet heman aw
meleges te doma otaw, so meluba se Timanem aw
memegay se otaw lekat te keagka te pedowan din.
8 Timanem se mekebegay te tabang labi pa dakel
diya te 1ido niyo amon doen gayed botong kenyo
aw amon doen pa heman lampas ibegay niyo diya
te doma otaw nelimahan. 9 Doen kagi impesolat
te Timanem tepad te eg-inangen te otaw metolid,
kagi din,
“Dakel se ipegtabang din diya te menge otaw
sagkep, aw wedad temanan te peg-inang

din te metolid.” ..
10Se Timanem, yan se egpemegay te beniipanggas

aw pongo heman kanen. Aw doen kepulukan niyo,
togpoan kaw din te labi pa dakel amon labi kaw pa
meketabang te doma otaw. 11 So dakel se imbegay
te Timanem kenyo, mepiya aw dakel heman se
ibegay niyo diya te doma otaw. Aw ibingen day se
itabang niyo doton te menge doma otaw, onto dan
megpesiontong diya te Timanem te pegkekinawa
dan kenyan, 12 so aw doen ibegay niyo, keteban-
gan se menge sakop te Timanem nelimahan, aw
medita heman se otaw megpesiontong diya te
Timanem. 13 Aw kitaen dan se pegtabang niyo
kandan, iduyun dan se Timanem, so lekat te ke-
bowasag niyo se pegtabang niyo kandan aw diya
te kedita te otaw. Iduyun dan heman se Timanem
so egtoloen niyo se Meépiya Indan tepad ki Cristo
egseligan niyo. 14 Aw yan se inangen niyo, onto
kaw dan kedekelan te pedowan, aw gayed dan

megtawal-tawal tepad kenyo so ontd mepiya se
tabang te Timanem pineokit kenyo. 15 Mépiya
aw onto kidon megpesiontong diya te Timanem
Amay, so mepiya se tabang din kenitadon, so in-
sogo din se Bata din si Jesus. Eked a pekebatog
meg-indan te kedalem te tabang din, so onto iyan
mepiya.

10

Impetaga-taga i Pablo te insogo sikandin te
Timanem
1 Na, siak si Pablo doen ipunu ko kenyo lekat
te pegketinuud aw keido i Cristo. Siak ekon se
telawun aw kidoen a doma niyo, meneng mebolot
a ekon aw somolat a kenyo lekat te mediyo. 2 Se
ipunu ko kenyo, inangi niyo se metolid amon eked
a pegsagda kenyo aw meglegeb a doton kenyo, so
onto ko segdahen se menge otaw eg-aneng-aneng
te egtekingan ko se kanak ibeg iling te otaw kena
egpemenal. 3 Pengkey siak se otaw iling kenyo,
aw eg-ogpa a dini te keneyonan, meneng kena
iling te gira dini te keneyonan se pegsagda ko te
menge otaw eg-eked te kebenalan, so kena kanak
pegkeotawun se egseligan ko. 4 Se kekamang ko,
kena iling te menge kekamang te gira, meneng
doen eneg imbegay kanak lekat te Timanem. Yan
mekedaeg a te kededatan, pengkey iling te kagsen
te kota te sondalo. 5 Nekedaeg a te medaet aneng-
aneng te menge otaw egpelangkaw-langkaw, aw
kedita te ikegiyen te menge otaw eg-eked te kebe-
nalan tepad te Timanem. Dinaeg se medaet
aneng-aneng dan aw timolo dan ki Cristo. 6 Aw

metoman kaw tomolo te Timanem, yan ipelumun
ko se kedita te otaw nemenal kena egtolo ki Cristo
aw domateng a doton kenyo.

7Eneng-enenginiyo ini. Doen ekon menge otaw
doton kenyo eg-ikagi te egtaking dan ki Cristo.
Mepiya aw eneng-enengen dan ini. Aw benal
dan egtaking ki Cristo, onto a heman egtaking se
kanak. 8 Pengkey toda a heman mikagi te insogo
a te Pengolo, eked a heman keyaya so insogo a
din kena amon megbaet a te pegpemenal niyo,
meneng amon megtabang a kenyo. 9 Eked a
keibeg meglamit kenyo pineokit te kagi insolat ko.
10Doen ekon otaw kidoen kenyo eg-ikagi te tabag
a ekon mebolot aw neopal a te pegsolat ko kenyo,
meneng aw kidoen a doma niyo, iling a ekon te
telawun, aw wedad ekon toig ko te pegtolada.
11 Meneng se otaw eg-ikagi kenyan, mépiya aw
ketegahan dan te tomanen ko se kedita te kagi
insolat ko aw domateng a kidoen kenyo.

12 Eked a keibeg megpeakop diya te menge
doma menenolada egduyun te kandan
pegkeotawun. Wedad inenengen dan so
egpeduyunay dan, aw pengkey eden se inangen
dan, yan son dan se metolid inang. 13 Se kanak,
eked ko ikegihi te nebatog ko se weda ko kebatog.
Gayed ko ol0 eg-inangen se insogo te Timanem
kanak, aw yan se doun te tomabang a kenyo
kidoen te Korinto. 14 Weda a lapang te sogo
te Timanem te pegtolada ko kenyo te kagi din,
meneng siak se mona kimidoen kenyo, so insogo
a din meg-indan te Mépiya Indan tepad ki Cristo.
15Eked ko peg-ilingi se doma menenolada, so eked

ko ikegihi te nebatog ko se nebatog te doma otaw.

Meneng aw magsen kaw somalig te Timanem,

ibeg ko megtelaban kaw kanak te pegpesalo ko

doton te doma ogpeanan, 16so domeleg a pa amon
megtolada te Mepiya Indan tepad ki Cristo. Eked

a duyun te kanak pegkeotawun te nebatog ko se

nebatog te doma otaw doton te doma ogpeanan.

17Doen kagi te Timanem insolat,

“Eked kepakay aw domuyun se otaw te kandin
pegkeotawun, meneng meépiya aw iduyun
din se Pengolo egpemegay te mépiya.”

18 Na, eked duyuni te Timanem se otaw domuyun

te kandin pegkeotawun. Meneng aw Timanem se

domuyun te otaw, yan ketegahan din te onto iyan

benal.
11

Kena i Pablo iling te otaw kena benal sogounun

i Cristo
1 Nayan, ibeg ko keleyatan a niyo te pedowan
pengkey tabag a iling te otaw wedad inenen-
gen, so domuyun a den te kanak pegkeotawun te
eked kenamay. Keleyati a niyo bag te pedowan.
2 Netetana a kenyo iling te ketetana te Timanem
kenyo, so ibeg ko, melobos se pedowan niyo ki
Cristo, iling te pegkelobos te pedowan te laga diya
te sebad meama mengognan kandin. 3 Meneng
nelemitan a aw metoda se ibeg niyo tomaking
ki Cristo. Iling kenyan se peg-akal i Satanas
ki Eva gebii pineokit te peg-akal te memokan
kandin. 4Netetana a aw menenalan kaw te menge
otaw domoton kenyo megtolada te doen doma eg-
pelowa kena si Jesus, siyan intolada ko den kenyo.

Egtolada dan te doen sebad kemolo Espiritu Santo
aw Meépiya Indan kena iling te pinemenalan niyo
kedengan. Nepela a, so neibeg kaw te migtolada
dan kenyan.

5 Na, tepad te siyan menge otaw doton kenyo eg-
ikagi te sikandan se onto benal sogounun i Cristo,
eden niyo aw sikandan se labi pa melangkaw diya
kanak. 6 Pengkey wedad nael kebiyasa ko megto-
lada iling te doma otaw, meneng onto a biyasa te
kebenalan. Netegahan niyo den te onto benal se
intolada ko kenyo.

7 Pegtolada ko kenyo te Mépiya Indan lekat te
Timanem, weda ko sikiyo pebeyadi, so migtabang
a kenyo te wedad togpo amon doen ontong niyo
te tolada ko. Meneng yan besi se sala ko kenyo.
8 Pegtolada ko kenyo kedengan, tinogpoan a te
menge otaw egpemenal ki Cristo doton te menge
doma ogpeanan. Kolang besi se pegpengabat ko te
kwarta kandan, so sikiyo se tinebangan ko. 9 Peg-
ogpa ko kidoen kenyo, pengkey doen puluk ko,
meneng weda a pemoyo diya kenyo, so se menge
kedowa tadon nemenal doton te Masidonya, yan
se nengibing te intogpo kanak. Weda a palos
pemoyo diya kenyo, aw ibeg ko eked a palos pe-
moyo te tabang diya kenyo. 10 Keseligan se kagi
i Cristo, aw keseligan heman se kagi ko seini.
Pengkey kenan a pesalo, doton kenyo aw doton te
kedita te doma lonsod te Gresya, tomanen ko se
pakang seini te wedad otaw pemoyoan ko te ta-
bang. 11 Meneng pengkey eked a pemoyo te togpo
lekat kenyo, ika niyo eg-aneng-aneng te weda ko
sikiyo kedekeli te pedowan. Netegahan iyan te

Timanem te onto dakel se pedowan ko kenyo.

12 Yan eked a pemoyo te tabang lekat kenyo,
so eked a peg-iling te menge menenolada doton
kenyo eg-ikagi te egpetandan a iling kandan.
13 Se menge otaw siyan, kena dan benal sogou-
nun i Cristo. Mig-akal dan kenyo pineokit te
pegtolada dan aw pegpelingo-lingo te sikandan
se insogo i Cristo. 14 Meneng eked tadon ke-
pelahi se eg-inangen dan, so iling dan ki Satanas
egpelingo-lingo te sikandin se sebad anghil in-
sogo te Timanem. 15 Yan eked tadon kepelahi
aw megpelingo-lingo heman se menge sakop i
Satanas te sikandan se insogo te Timanem megto-
lada te metolid. Meneng te modi aldaw, ipelumun
dan, so medaet se eg-inangen dan.

Menge kelimahan neokitan i Pablo

16 Toda ko ini ikegiyen diya kenyo. Ika niyo eg-
aneng-aneng te iling a te otaw wedad inenengen
gayed egduyun te kandin pegkeotawun. Meneng
pengkey yan se aneng-aneng niyo, keleyati a
niyo te pedowan te peg-ikagi ko kani, pengkey
iling te wedad inenengen ko. 17 Se ikegiyen ko
seini tepad kanak, kena iyan insogo te Pengolo,
meneng iling a den te menge otaw wedad inenen-
gen gayed egduyun te pegkeotawun dan. 18 So
medita se otaw kidoen kenyo egduyun te kandan
pegkeotawun, meg-indan a heman kenyo tepad
kanak. 19 Pelaban melomi se olo niyo, so gayed
kaw egpenenalan te tolada te menge otaw wedad
inenengen, 20 so mepakay diya kenyo aw ellan-
gen kaw dan, aw ebaten dan se kwarta niyo, aw
egawen dan se kedonan niyo. Aw lomowan dan

kenyo, pengkey menampak dan kenyo, mepakay
diya kenyo. 21 Meneng mikagi kaw besi te neyaya
a so eked a keibeg meg-iling kandan.

Na, so mebolot dan domuyun te kandan
pegkeotawun, mebolot a den heman domuyun
te kanak pegkeotawun, meneng iling a te otaw
wedad inenengen te peg-indan ko kani. 22 Aw
domuyun dan te kandan pegkeotawun so Judiyo
dan, siak heman se sebad Judiyo. Aw ikegiyen
dan te pinemalli te Timanem se kandan pongan
te Israel, siak heman se sebad sakop te Israel.
Aw domuyun dan te kandan pegkeotawun so
sikandan se menge bowad-bowad i Abraham,

siak heman_se sebad bowad-bowad i Abraham.
23 Eg-ikagi dan te sikandan se menge sogounun

i Cristo. Iling a te otaw migkebook so iduyun
ko se kanak pegkeotawun, meneng siak se onto
sogounun i Cristo. Labi pa dakel se kanak neinang
diya kandan. Tanda te pegtolada ko te kebenalan,
melikit a egkelebosowen. Melikit a egbedasen,
eked ko den kebilang. Melikit a agpet egkematay.
24 Mekelima a bedasi te menge doma ko Judiyo
te ketlowan teg siyam a kesogat te kelikit te
badas. 25 Meketelo a pekeokit te binonalan te
kayo. Mekesebad a bontogi te bato amon matay.
Meketelo kebati se dakel belangay sinekayan ko.
Sebad se aldaw aw sebad se delem te limepaw a

doton te lawod. 26 Medita se kelimahan neokitan
ko te peglegeb. Egbatas a te miglaneg. Egkita a

te menge megdedempasay. Doen menge Judiyo
aw menge otaw kena Judiyo ibeg mengimatay

kanak. Medita se kelimahan neokitan ko doton te
lonsod, aw doton te wedad otaw eg-ogpa, aw diya

te dagat. Pinemilang a heman te otaw egpelingo-
lingo te egtaking dan ki Cristo. 27 Seini heman se
menge neokitan ko. Ontd a migkelomay tanda
te terbaho ko. Melikit a kena egpeketedogi te
delem. Egbellosen a, egkelao a, aw melikit kena
botong se kanen ko aw penenaktun. Neketayod
a te wedad heman eg-ogpaan ko. 28 Doen heman
medita doma kelimahan neokitan ko, meneng
eked ko den indani. Te kelikit te aldaw, gayed pa
doen ketetana ko tepad te doma tadon nemenal
ki Cristo doton te teg sebad-sebad lonsod. 29 Aw
doen olo sebad otaw melomay se pegpemenal
din, onto ko ibeg tebangan sikandin. Na, aw doen
sebad otaw nemenal meg-inang te sala, onto a
egkeopal diya te otaw migboyo kandin.

30 Na, eked a keibeg domuyun te kanak
pegkeotawun, meneng aw meleges a domuyun
te kanak pegkeotawun, ipekita ko olo se menge
kelomayan ko. 31 Kena kebolalaw se indan ko,
aw netegahan iyan te Timanem, Amay te Pengolo
tadon si Jesu Cristo. Iduyun sikandin te wedad
temanan. 32 Iindan ko se tepad te neokitan ko
doton te lonsod te Damasko kedengan. Doen
sebad gobirnador kidoen insawol te sebad
selotan si Aretas. Insogo din se menge sondalo
meghbangan kanak doton te dalan amon dekepen
a. 33 Meneng se menge doma ko, in-awop a dan
diya te dakel boliyas. Penga niyan, impelowa a
dan lekat diatas te melangkaw alad nekelibed te
lonsod siyan. Intonton a dan doton te lowa. Yan
nekekadas a.

12

Impekita te Pengolo ki Pablo

1 Wedad ontong te pegduyun ko te kanak
pegkeotawun, meneng iling te neleges a tomaba
te menge otaw kidoen. Meneng iindan ko den
kenyo se menge impekita te Pengolo kanak, aw
doma impetaga-taga din. 2 Kedengan te sempolo
teg epat den se omay se minokit, neibing a doton
telangiteg-ogpaante Timanem. Weda ko ketegahi
aw neketaking se lawa ko te pedowan ko doton.
Timanem ol0 se netaga-taga kenyan. 3 Dimateng
a doton te ogpeanan dotonan te kedita te otaw
egpemenal. Weda ko ketegahi aw neketaking se
lawa ko te pedowan ko doton. Timanem 0l0 se
netaga-taga kenyan. 4 Se dinineg ko doton, yan se
eked ko kepakay iindan. > Pengkey mepakay aw
domuyun a te kanak pegkeotawun tanda te im-
pekita te Timanem kanak, meneng iindan ko olo
se menge kelomayan ko. 6 Pengkey iindan ko se
kedita neokitan ko, meneng kena a iling te wedad
inenengen, so iindan ko olo se benal. Meneng
eked a duyun te kanak pegkeotawun, so ibeg
ko eked peg-aneng-aneng se doma otaw tepad te
képiya ko melangkaw pa diya te eg-inangen ko
egkitaen dan, aw ipegtolada ko egdinegen dan.

7 Tbeg te Timanem, eked a pegpelangkaw-
langkaw tanda te kedita te impekita din kanak.
Pinebeyaan te Timanem se sebad sogounun i Sa-
tanas memegay kanak te kelimahan eked keabat,
amon eked a pegpelangkaw-langkaw. 8 Meketelo
a pegtawal-tawal diya te Pengolo. Nemoyo0 a te
ebaten din se kelimahan ko. ® Meneng weda din

ebati. Timaba sikandin kanak, kagi din, “Pengkey
eden se keokitan no, onto botong se tabang ko
kamno, so aw megkelomay ka, yan onto ko ipekita
te metolos a.” Yan se kagi din kanak. Yan gayed a
den egkeluba te doen kelomay ko amon ketegahan
temenge doma otaw te doen eneg imbegay i Cristo
diya kanak. 10 So egtaking a ki Cristo, ontd a den
egkeluba pengkey egkelomay a, aw tompuyusen
a, aw egkelimahan a, aw egpemilangen a, aw eg-
elegen a, so aw egkelomay a, yan egbegayan a te
Timanem te kagsen amon meketayod a.

Ibeg i Pablo doen képiyaan dan

11 Siak se iling te otaw wedad inenengen so
dimuyun a te kanak pegkeotawun, meneng sikiyo
se migleges kanak. Meépiya pa peden aw sikiyo
se domuyun kanak. Pengkey doen menge kelo-
mayan ko, meneng kena melangkaw diya kanak
se menge otaw doton kenyo eg-ikagi te sikandan
se benal sogounun i Cristo. 12 Peg-ogpa ko kidoen
kenyo kedengan, kinita niyo te benal a sogounun
1 Cristo pineokit te menge inang ko. Melayat
se pedowan ko kenyo, aw kinita niyo se menge
pengilala ininang ko, aw menge kepelahan, aw
menge inang metolos. 13Se menge ininang ko diya
te menge otaw nemenal ki Cristo doton te doma
lonsod, yan se onawa te ininang ko kenyo. Sebad
0lo se weda ko peg-onewai, so weda ko kinewai se
togpo lekat kenyo, meneng kininawa ko se togpo
lekat kandan. Pegwedadi niyo bag se sala ko siyan.

14 Meketagad a den meglegeb kidoen kenyo te
iketelo. Aw domoton a kenyo, wedad heman
pemoyoen ko lekat kenyo, so kena kwarta niyo se

ibeg ko, meneng ibeg ko se kedakel te pedowan
niyo kanak. Iling kaw te bata ko. Kena mengisu
se menogpo te amay aw inay dan, meneng amay
aw inay se menogpo te bata. 15 Meluba a memegay
te kedakel te kwarta ko aw kepagod ko amon
képiyaan kaw. Pengkey deitek se pedowan niyo
kanak, meneng onto dakel se pedowan ko kenyo.

16 Pengkey benal wedad pinemoy0 ko kenyo,
meneng doen ekon eg-ikagi te mig-akal a kenyo
aw miglegawa. 17 Meneng te pegdoton te menge
doma otaw insogo ko kedengan, wedad palos in-
abat ko kenyo pineokit kandan. 18 Lekat te ibeg
ko, impedoton ko kenyo si Tito aw siyan sebad
kedowa tadon insogo ko doma kandin, meneng
wedad pinemoyo0 din diya kenyo. Onawa se eg-
inangen day si Tito, so egsebad se pedowan day.

19 Eden niyo aw sikiyo se petega-tegahan te
wedad sala ko pineokit te pegsolat ko seini, so
ibeg ko kena sikiyo se meluba kanak, meneng
Timanem se meluba kanak, so egtaking a ki Cristo.
Menge kedowa ko, simolat a te kedita nini amon
tebangan kaw te pegtaking niyo te Timanem, So
nedekelan ko sikiyo te pedowan. 20 Netetana a
aw domateng a kidoen kenyo, kitaen ko sikiyo
meg-inang te kena ko ibeg. Aw yan se inangen
niyo, inangen ko heman kenyo se kena niyo ibeg,
so segdahen ko sikiyo. Netetana a aw kitaen
ko sikiyo megpedindilay, aw megpeingaay, aw
megpeopalay, aw megpedemetay kaw. Doen besi
heman kitaen ko menge otaw egbaet-baet, aw eg-
belikbik, aw egpelangkaw-langkaw, aw egsamok.
21 Pengkey metolid se intolada ko kenyo, meneng

netetana a so meyaya a diya te Timanem aw do-
mateng a kidoen kenyo tanda te sala niyo. Melido
a aw doen pa menge otaw nemenal kidoen kenyo
weda pegselsel te peg-inang dan te medaet keden-
gan, aw peglayok dan te kena kandan esawa, aw
pegkemetibayi dan.

13
Temanan te solat .
1Na, aw metoman a lomiko kidoen kenyo, yan

se iketelo te peglegeb ko kidoen kenyo. Ipelu-
mun ko se otaw eg-inang te sala, meneng toloen
ko pa se punu te Timanem te eked pelumuni se
otaw singed aw doen dowa otaw aw kena telo
meg-indan te benal doen sala din. 2 Kedengan
te ikedowa ko peglegeb doton kenyo, minikagi
a te ipelumun ko se menge otaw mig-inang te
medaet. Yan se inikagi ko diya te menge otaw mig-
inang te medaet aw menge otaw weda peg-inang
te medaet. Toda ko den heman sikiyo ikegihan
te iyogan ko pineokit te pegsolat ko seini, aw
domateng a kidoen, onto ko sikiyo ipelumun, 3 so
ipetaga-taga ko kenyo te benal si Cristo se migsogo
kanak te pegpelumun ko kenyo. Kena sikandin
melomay iling te otaw, meneng doen tolos din
te megpelumun kenyo. 4 Weda kulu si Cristo
inlansang diya te kros, meneng neantay sikandin
lekat te nematay so doen tolos te Timanem kidoen
kandin. Iling a kenyan, so pengkey melomay se
lawa ko, meneng kitaen niyo kwani te binegayan
a te Timanem te eneg amon megpelumun kenyo.

> Onto niyo eneng-enengi. Sikiyo se keilangan
meg-aha te kenyo pegkeotawun aw lulub kaw ki

Cristo. Mépiya aw lobosen niyo se pegpemenal
ki Cristo. Eneng-enengi niyo ini te kena metolid
se otaw diya te Timanem singed aw eg-ogpa si
Jesu Cristo diya kandin. 6 Pengkey eden se aneng-
aneng niyo, meneng ibeg ko ketegahan niyo te
metolid a diya te Timanem, aw insogo a i Cristo.
7Megtawal-tawal a diya te Timanem tepad kenyo
amon metolid se inangen niyo. Kena ibeg ko
ipekita kenyo te metolid se eg-inangen ko, meneng
ibeg ko inangen niyo se metolid, pengkey wedad
otaw metaga-taga te insogo aiCristo megpelumun
kenyo. 8 Eked kepakay aw inangen ko se kena
tepad te impunu te Timanem. Se tod ko, ketega-
han te kedita te otaw se kebenalan tepad ki Cristo.
9Yan pengkey wedad otaw ipelumun ko doton so
migselsel den dan, meneng meluba a aw magsen
kaw meg-inang te metolid. Gayed ko ipegtawal-
tawal diya te Timanem te ontd melobos se peg-
pemenal niyo. 10 Insolat ko tapay ini kenyo te
weda a pa pesalo kidoen, amon wedad segdahen
ko aw domateng a doton, so tapay kaw timolo.
Benalinsogo a te Pengolo kena amon kebatan kaw,
meneng amon ketebangan kaw.

11Na, menge kedowa ko, keluba kaw den. Imen-
dayi niyo se peg-ogpa niyo. Toloi niyo se impunu
ko kenyo. Pegsebad kaw te pegpemenal aw pe-
dowan niyo. Domaan kaw te Timanem eglekatan
te kedakel aw kelinaw te pedowan.

12 pegpeliyagay kaw se kedita niyo egpemenal,
so yan se pengilala te egpedekelay kidon te pe-
dowan. 13 Eg-ikagi se kedita day menge sakop
te Timanem eg-ogpa dini te eg-aneng-aneng kay

kenyo.

141beg ko tebangan se kedita niyo te Pengolo ta-
don si Jesu Cristo, aw kedekelan kaw te Timanem
te pedowan, aw megsebad kaw tanda te Espiritu
Santo eg-ogpa diya kenyo.

